
Rezime: Atik sa a detaye enpak éd imanité nan kan pou moun yo deplase nan Potoprens soti 12 janvye 2010 rive janvye 2012. Premyeéman, atik la analize
kondisyon lavi nan kan yo, sitou apati endikaté tankou sévis dlo ak latrin. Apre yon analiz estatistik avek varyab endepandan, rés atik la analize yon konsep
“enfrastrikti sivik”. Apati “kapital sosyal” la, enfrastrikti sivik la mete ansanm yon seri relasyon ant plizyé kategori moun, paske nan tout relasyon yo, gen
resipwosite ki fé yonn enfliyanse 10t. Apre yon deskripsyon enfrastrikti sivik nan kapital la avan 12 janvye, atik sa a detaye yon seri aspé chanjman ki vini
avek fason ed imanite a te 6ganize. Atik sa a montre kijan politik éd pou sinistre (sitou manje) kraze estrikti familyal tradisyonél la (yon lojik kiltirél “lakou”)
epi ranfose yon modél “oksidantal.” Ed imanité a te kreye yon sistém “komite,” ki repodwi yon estrikti vétikal, yerachik, epi eksklizif ki soti nan estrikti sistém
enténasyonal ONG a, dapre lojik li, ak kilti .

Abstract: This article details the impact of humanitarian aid for internally displaced persons (IDP) camps in Port-au-Prince, from January 12, 2010, to January
2012. First, the article analyzes living conditions in the camps, certainly indicators such as water and sanitation services. After a statistical analysis with inde-
pendent variables, the remainder of the article analyzes a concept | call “civic infrastructure.” Building off of “social capital,” civic infrastructure encompasses
the series of relationships between several social categories, because all relationships influence others. After a short description of civic infrastructure before
January 12, this article details a series of changes brought about by the way humanitarian aid was organized. The article illustrates how emergency aid
policies (certainly food) ruptured the traditional family structure (a cultural logic called lakou) and reinforced it with a “Western” model. The humanitarian
aid brought about a system of “committees,” which reproduced a vertical, hierarchical, and exclusive structure with roots in the international NGO system’s

structure, logic, and culture.)

1. ENTWODIKSYON

apye sa a rezime twa lane rechech nan kan pou moun yo

deplase andan zon Potoprens lan apre evennman 12 janvye
a. Tranblemannte a te lakoz yonn nan pi gwo jefd imanite ki
pa te ko janm rive fet nan lemonn. Men tou, katastwof la, ki te
alafwa estriktirel epi konjonktirel, te kreye yon nouvo reyalite
nan zon metwopolitén lan: se sa yo rele “kan” pou moun ki
te deplase. Popilasyon ki nan kan yo te ogmante jouk rive 1,5
milyon moun pandan ete ane 2010 la. Anpil moun te konsi-
dere prezans kan yo tankou yon “kriz imanité” - se kan yo ki
montre aklé yon seri pwoblém sosyal peyi a te ap viv depi byen
lontan avan tranblemante a. Men, kan yo, bo kote pa yo, te vin
kreye yon paket nouvo reyalite nan peyi a, sitou nan Repiblik
Potoprens lan. Yon paket jounalis epi yon seri mouvman sosyal

1. Oteate prezante entévansyon saanan yon kolok enténasyonal “Colloque
sur la condition de vie dans les camps et les interventions des ONG,”
10-11 décembre 2012, Faculté d’Ethnologie (UEH). Oté a ta renmen
remesye koleg li, Ilionor Louis, chef Depatman Syans Devlopman, ki
oganize kolok sa a. Rechéch la te posib paske ekip la te jwenn yon sibvan-
syon nan National Science Foundation (NSF) sibvasyon #1122704. Tout
opinyon, enfomasyon, konklizyon, oswa rekomandasyon ki nan atik
sa a, se opinyon ote a, se pa opinyon NSF. Ote¢ a ta renmen remesye
tout ekip rechech la: Marie Laviode Alexis, Sabine Bernard, Théagene
Dauphin, Jean Dider Deslorges, Mackenzy Dor, Edwitch Edouard, Jean
Rony Emile, Junior Jean Frangois, Robenson Jn-Julien, Vanessa Louis-
Charles, Elisabeth Michel, Sandy Nelzy, Adlin Noél, Rose-Mercie Sain-
tilmot, Stephanie Semé, Roody Jean Therlius, Tracey Ulcena, Castelot
Val, ak Jude Wesh.

kontinye ap chéche konnen vre rezilta éd enténasyonal la: ki
kote lajan an soti? Kisa ki te fet avek li?

Nan premye etap rechéch sa a, nou te eseye rive jwenn bonjan
enfomasyon sou kondisyon moun yo nan kan yo. Se apati diski-
syon mwen avek kek gwoup moun mwen fé premye rechech
kantitativ sa a. Sitou yonn ki fet sou enpak éd enténasyonal, sou
sa mwen rele “enfrastrikti sivik” [1]. Antan ke antwopolog, sa
mwen we ki pi enteresan nan rechech sa a, se enpak éd imanite
an sou sosyete Ayiti a pandan yon peryod tan byen long, relasyon
moun ak moun, solidarite, epi mak fabrik peyi a limenm.

2. ANALIZ

2.1 Kondisyon lavi nan Kan yo

Nan yon premye anket mwen te dirije nan ete 2010, yon pakeét
kolég nan oganizasyon popilé te mande mwen pou kore mou-
vman an avek bonjan rechéch. Nonsélman yo te bezwen objekti-
vite ak kredibilite yon pwofese inivésite, men yo te ekzije mwen
tou yon seri chif ki kapab montre akleé kondisyon lavi nan kan
yo. Mwen kontan yo te fé mwen ekzijans sa a. Pou mwen fé
travay la, mwen te sévi ak yon baz done ofisyel Oganizasyon
Entenasyonal Migrasyon an (OIM, an franse) te kreye ki rele
DTM, (Displacement Tracking Matrix). Nan epok sa a, te gen
1,3 milyon moun ki te rete nan plis pase 1 200 kan toupatou

nan peyi a. Nan zon metwopolitén Potoprens® sélman te gen
841 kan.

Tablo 1 Lokalite kan yo
KOMIN TOTAL ECHANTIYON
Kantite Pousantaj Kantite Pousantaj
Potoprens 138 16.0 18 17.0
Delma 206 24.0 25 24.0
Kafou 148 18.0 18 17.0
Petyonvil 98 12.0 12 11.0
Site Soléy 55 6.5 7 6.7
Taba 97 12.0 12 11.0
Kwadebouke 99 12.0 13 12.0
TOTAL 841 105
Tablo 2 Estatikanyo
ESTATI TOTAL ECHANTIYON
Kantite Pousantaj Kantite Pousantaj
Planifye 17 2.0 ] 1.0
Sant Kolektif 85 10.2 12 11.5
Tranzitwa 4 0.5 I 1.0
Enfomel 731 87.3 90 86.5
TOTAL 837 104
Tablo 2  ONG“mannadje”
ONGKI TOTAL ECHANTIYON
DIHACUR  Kantite  Pousantaj  Kantite  Pousantaj
Wi 183 22 26 25
Non 658 78 79 75
Total 841 105

Nan rechech sa a, nou te seleksyone 105 kan abitréman; chak
8yém kan nan baz done DTM lan (tablo 1-3). Yon ekip 8 etidyan
finisan Fakilte Etnoloji te mennen yon anket ki te dire 3 semenn.
Anket la te gen 3 pati:

1) obsévasyon direk pou verifye yon seri kondisyon (kantite
twaleét, kondisyon tant, elatriiye);

2) vyon ti entevyou femen ak 4 moun, ki ap viv nan kan, sou
nivo konesans ak enplikasyon yo nan “komite” ki andan
kan an;

3) cheéche yo te chita pale ak kek reprezantan komite kan an.
Mwen te pibliye rezilta rechéch la nan yon rapo ki te rele
Fondasyon Enstab [2]. Se vre, gen anpil jefo ki ap fet. Zanmi
Lasante — nan yon patenarya avek Leta — te rekonstwi

2. Mwen te konte kan nan komin Potoprens, Delma, Petyonvil, Site Soley,
Taba, Kafou, epi Kwadebouke.

Lopital Jeneral epi yo ap fé yon nouvo lopital pou Inive-
site Leta a. Gen kek kote ki pi byen amenaje pase 1ot, men,
pwogre ki te fét yo pa koresponn ak gwo jefo yo te mete
deyo yo.
Rechéch la te pémet nou jwenn yon pakeét enfomasyon, men
done ki ta dwe mande plis atansyon se 30,3% kan yo ki pa te
gen yon grenn twalet nan epok sa a (out 2010). Lé nou fé yon
kalkil - kote nou divize kantite moun nan popilasyon an avek
kantite twalét nou te verifye yo, nou rive jwenn gen 273 moun
ki pataje yon twalét. Estanda Minimom Esfé pou Ed Imanite
di: pinga gen plis pase 20 moun pou pataje yon twalét® (Foto 1)

Nou rive jwenn 40,5% kan ki pa te gen dlo. Nou jwenn lot enfo-
masyon tou, tankou, se te selman yon kan sou senk ki te gen yon
klinik, epi distans mwayeén pou jwenn klinik pi pre a te pran yon
moun 27 minit pou li mache rive ladan.

Nou te kwaze varyab kondisyon yo ak keék varyab endepandan,
tankou komin, prezans yon ONG “mannadje” (“Camp Manage-
ment Agency” an angle) ak met teren kote kan yo ye a (si teren
an te prive oswa nan yon espas piblik). Varyab ki pi o a se kan
ki gen prezans ONG Mannadje a: kan ki gen ONG Mannadje
gen 2 fwa pi plis dlo ak klinik pase kan ki pa gen prezans ONG
yo. Sa ta ka yon bon nouvel, men se te selman 20,8% kan ki
te genyen yon mannadje. Nou te we tou yon diferans parapo
ak komin yo: kan nan komin santral yo (Potoprens, Delma,
Petyonvil, Taba) gen plis nan sévis esansyél yo pase sila yo ki
nan komin ki Iwen yo (Kafou ak Kwadebouke), epi se sitou kan
ki nan Site Soley, ki pa te gen preske anyen. Kan ki lokalize sou
té prive yo te gen mwens sevis pase kan ki nan espas piblik yo.
Tout varyab sa yo ta ka montre kalite politik sistém imanite a:
kote yo sipoze travay yo, yo travay tout bon. Men, gen mwens
chans pou yon ONG travay nan yon zon “wouj” tankou Site
Soley oubyen yon teren prive, paske swadizan, met té yo fe ONG
yo soti kite espas la.

Ratman nan sevis sante, sitou dlo ak latrin, kreye yon te fetil
pou maladi kolera, ki pral pran peyi a nan mwa oktob 2010
[3]. Apre, vin genyen yon 10t 173 milyon dola ki distribye pou
kanpay kwape kolera, ki pwogre ki te fét? Malerezman, pa anpil.
Mwen te dirije yon dezyém anket nan mwa janvye 2011, kote
yon ekip te retounen vizite tout kan nan baz done a ki pa te gen
swa dlo oubyen yon twalet, yon fason pou yo we si sévis sa yo
te enstale pou popilasyon an. Olye pou te genyen 40,5% kan ki
pa gen dlo, te vin gen 37,6% kan san dlo; yon ogmantasyon 3%.
Nan sevis twalet la, ogmantasyon an pa te two gwo, soti 30,3%
vin genyen 25,8% kan ki pa te gen twalét. Fok nou sonje, kan
ki te kraze anba fos oubyen dezespwa popilasyon an pa te nan
chif sa yo, epitou li te posib pou kan ki te gen dlo nan mwa out
2010 vin pedi sévis la.

Kote pwogre a te konsantre epi ki enteresan, se te nan Site Soley.
Sa te posib gras ak prezans DINEPA ki te ekzije yon kouveti P>

3. Vésyon kreyol Estanda Minimom disponib sou: http://www.
sphereproject.org/resources/download-publications/ ?search=1&-
keywords=&language=Haitian+Creole&type=0&category=22

sevis dlo ak latrin nan 100% kan ki te nan komin sa a. DINEPA
te kowodone Kloste WASH (rezo imanité ki kowodone dlo ak
asenisman), epi li te rankontre ni ak lameri ni ak ONG pou
rezoud pwoblem yo. Sa montre aklé pwogre a posib depi Leta
jwe wol kowodinasyon li, epi depi ONG yo travay pou ankadre
Leta. Pou kont yo, ONG yo mete nouvo sevis dlo ak latrin nan
1% kan yo selman. ONG yo se estrikti prive: yo pa gen respon-
sablite anve popilasyon an pou fé li benefisye ¢d yo ap bay yo.
ONG yo la selman pou yo bay sévis, yo pa gen pou yo rann kont
bay popilasyon an.

2.2 Rechech etnografik

Mwen te sévi ak menm baz done mwen te genyen nan premye
2 etap rechéch la pou seleksyone yon echantiyon 8 kan nan yon
kad teyorik. Yonn nan done ki te etone mwen nan rechech 2010
la, se yon relasyon negatif prezans ONG ki ap jwe wol “man-
nadjé” kan yo sou kesyon demokrasi epi patisipasyon nan kan
yo. Kan ki gen ONG mannadje te gen plis sévis, se vre, men tou,
genyen mwens espas pou popilasyon an patisipe nan desizyon
sou fonksyonnman kan an. Kidonk, nou te seleksyone 4 kan
ki te gen ONG mannadjé (Plas Lape, Karade, HANCHO I, ak
Senlwi Gonzag) epi 4 ki pa te gen yon ONG mannadjé (CAJIT,
Kolonbi, Nan Bannann epi Lameri Dikini). Apresa, nou te eseye
fé konparezon ant kan ki sanble yo; sa vle di, yon gwo kan avek

Foto 1 Esaie Jules-Gelin, avril 2010. Kan Solino. Pa te ko gen twalét I sa a.

.......

yon lot gwo kan, elatriye. Nou te vle vize kan ki gen yon komite
kote fanm yo plis prezan, men pa te gen ase kan, kote fanm yo
te nan pozisyon lidechip. Nan 8 kan sa yo, te gen 3 kote yonn
nan ekip Etnoloji a, ki te pwouve kapasite li, te ale pou kont li
(ekip la te ekri yon teks epi li te menm ekri yon jounal). Nan
5 lot kan, te gen yon ekip yon moun nan Etnoloji epi yonn ki
soti nan CUNY, kote mwen te ap travay. Tout etidyan CUNY
yo se te Dyaspora: twa ladan yo toujou gen yon paspo Ayisyen.

Nou te fe yon etap rechéch ki dire 5 semenn soti jen rive jiye
2010. Nan rechéch sa a ekip la te distribye 100 kesyoné nan
100 fanmi. Kesyone a te gen 56 kesyon sou sitiyasyon ekonomik,
familyal, pésepsyon yo sou éd la, relasyon yo aveék plizye lot ens-
tans, preyokipasyon yo pou lavni. Nou rive jwenn 791 egzanple.
Se etidyan CUNY ki te rantre enfomasyon nan baz done Excel
la. Etidyan ki te travay pou kont yo te rantre done tou. Apre
premye faz sa a, chak ekip te fe 10 entevyou ouve, ak anrejis-
treman pou yon total 83. Yon koleg, ki te kolabore avek mwen
depi 2005, te tape tout. Kek entévyou te tradwi an Angle avek
eéd etidyan CUNY, epi mwen te konte sou kolaborasyon mwen
avek Fakilte Lengistik Aplike pou konplete travay la. Konsa,
nou pral gen yon bonjan analiz kalitativ. Men, done kantitativ
yo deja mete yon pwen entewogasyon sou enpak enfrastrikti
sivik éd la te genyen.

2.3 Enpak sou enfrastrikti sivik la

Konseép enfrastrikti sivik la te soti nan travay kolektif yon gwoup
moun tou piti ki ap milite pou chanje kondisyon lavi lokate.
Mwen te travay avek yo, kom animaté kominote. Enfrastrikti
sivik, se yon ansanm de relasyon (moun ak moun) ki makonnen
yonn ak lot. Se yon analiz global paske relasyon kek gwoup
moun - tankou relasyon ki genyen ant moun ki manm yon
ti gwoup -, kapab enfliyanse lot relasyon, tankou relasyon
ant moun nan baz yo ak lameri. Konsa tout relasyon “anwo”
- tankou relasyon ant yon dganizasyon lokal ak yon ONG -
kapab enfliyanse relasyon “anba” - tankou relasyon ant ogani-
zasyon sa a ak popilasyon an -. Relasyon yo ekziste ansanm epi
yo toujou afekte 1ot relasyon, ki nan menm konteks la epi menm
milye a. Konseép sa a depase lot tankou “kapital sosyal” nan
plizye fason. Nan fomilasyon kapital sosyal la, gwoup moun,sa
ekziste, men chak fwa pou etidye li, se nan yon fason endividyel.
Se pa moun lan, men se relasyon an menm ki enteresan. Se
tankou enfrastrikti woutye osnon telekominikasyon, kote gen
rezo ki konekte kék “baz”; si gen blokaj nan yonn, sa ka afekte
lot la. Konsa, si gen prejije, inegalite, elatriye nan yonn, sa ka
afekte lot la. Konsep la gen “sivik” ladan li pou demontre se
aksyon kolektif sitwayen, yon mouvman sosyal / popilé ki sous
pouvwa. Se karakteristik - chapant ak mak fabrik - relasyon sa
yo ki kapab sévi pou yon analiz sosyal.

Yon paket rechech sou milye riral site yon bann aspe nan kilti
peyizan [4]. Yonn nan valé kiltirel peyizan se “yonn ede lot” [5].
Peyizan yo mete sou pye yon ansanm estrikti kolektif, tankou
kove, konbit, epi gwoupman peyizan pou reyalize lespri soli-
darite sa a. Janil Lwijis te analize enpak fenomen ONG yo nan
milye a; yonn nan pi gwo enpak li se lojik “pwojé a” ki re-oryante
travay kolektif nan lojik kapital ak priyorite etranje [6].

Politik neyoliberal la, ak yon seri zak byen malere, tankou
masak kochon kreyol yo, te rale anpil moun nan direksyon lavil
[7], sitou vil yo rele “Repiblik Potoprens lan”. Se konsa bidonvil
yo vin gonfle; dapre Alex Dupuy, lé politik neyoliberal la kou-
manse mete pye Ayiti [8], te gen 732,000 moun nan Potoprens
nan lane 1980 yo*. Nan lane 2008, popilasyon an vin 3 milyon,
li gonfle apati yon fakte ki kat fwa pi plis. Se nan ane sa yo,
bidonvil yo te kreye osnon eksploze. Konsa, kouch swadizan
“moun lavil” yo te meprize nouvo popilasyon sa a. Te gen yon
diskou ak télman pisans sou li, ke li fé kweé anyen pa pe janm
mache nan Potoprens, paske lavil la manke sa kék moun rele
“kapital sosyal” la, kote vwazen yo yonn pa konnen lot epi pa
gen lespri solidarite. Nan egzod riral sa a, fanmi ayisyen, epi
menm vwazinaj, te eseye repwodi pwop tet yo nan ibanizasyon
sa a. Antwopolog Michel Laguerre te etidye kijan enstitisyon
“lakou” te evolye nan katye popilé Potoprens yo [9]. Nan 8 kan
ki nan etid sa a, plis pase twaka fanmi ki anndan kan an te rete

4. Yon premye gwo etap nan ane 70-80 epitou yon lot gwo bourad soti
nan anbago (Koudeta 1991-1994) pou tonbe nan ajisteman estriktirel /
kontrebann avék “le retour” (Aristide-Préval).

nan menm katye avan 12 janvye. Se katye ki te pi pre kan an’.
Men, lé nou gade non katye a, nou we, tou, fanmi nan Potoprens
yo te rete pi pre avek ansyen vwazen yo te genyen nan pwovens
yo: katye ki rele “Site Okay” oswa “Site Jeremi” gen yon lyen
toujou ak moun nan pwovens sa yo®.

Nan yon rechéch mwen te fé avan 12 janvye, nou we yon sistém
solidarite ki toujou pouse malgre fenomen ibanizasyon sa a epi
maladi sosyal li pote, tankou: lamizé, moun pa konn moun,
pwomiskite, elatriye. Menm nan Potoprens, te gen yon seri
aksyon kolektif, tankou komite dlo, ti sourit, epi gwoupman
katye ki mennen ti pwojeé apati kotizasyon [10]. Prév solidarite
nan katye popilé parét nan epok 12 janvye a menm. Yon paket
moun bay temwayaj yon solidarite djam kote inegalite, prejije,
divizyon politik epi menm relijyon te mete akote nan yon gwo
jefd pou moun sove 16t moun [11]. Men, solidarite sa a pa te
dire two lontan.

2.4 Chanjman nan estrikti lafanmi

Lafanmi se baz epi model sosyete a. Pou koumanse nou kapab di
éd imanité apre 12 janvye a te genyen yon gwo enpak sou estrikti
familyal la. Gen yon analiz depi Engels ki konstate chanjman
nan fanmi swiv mod ekonomik yon sosyete [12]. Revolisyon
endistriyel epi yonn nan efe li, ibanizasyon, mete plis aksan
sou fanmi “nikleye a ” (ki vle di, manman, papa, pitit). Epitou
Engels poze kesyon inegalite fanm ak gason l¢ fanmi an vin
pran fom lafanmi nikleye a. An Ayiti, sistem tradisyonel la -
“lakou” - te koumanse avek espas fizik kote yon fanmi ki gen
anpil moun konstwi kay alantou yon espas santral. Nan etid
etnolojik Ainsi Parla 'Oncle [13], Jean Price-Mars pale sou fason
konseép espasyal sa a vin yon senbol kiltirel, ki repodwi vale ak
lespri kolektif. Nan ouvraj Poto mitan, koleég li, Jacques Rou-
main, dekri fason sistém lakou a degrade akoz dgmantasyon
popilasyon an, degradasyon anviwonnman an, epi sitou pisans
“grandon” nan zon riral la [14]. Menmsi sistém lakou a te
modifye akoz ibanizasyon an, li te toujou yon gid pou fanmi
ayisyen, menm nan katye popilé yo [15]. Apre enplantasyon
neyoliberal la, ki te gonfle bidonvil Potoprens yo, anpil fanmi
kenbe chapant “lakou” a. Ed ki te vini yo pral chanje sa. Nan
kesyoneé nou te pase yo, moun yo di yo te rete avék 5,37 moun
an mwayen nan kay la. Chif sa a plizoumwen koresponn ak lot
etid THSI te fe. Lé nou mande moun yo ak konbyen yo ap viv
anba tant la, yo di 3,36 moun an mwayen. Kote 16t 2 moun yo
pase ? Ki kote yo ale epi poukisa?

Se nan entévyou ouve nou ap koumanse jwenn yon repons.
Diminisyon to familyal la se rezilta direk politik éd imanite
nan kan yo. Kijan? Avan gouvénman an te deside kanpe pwo-
gram manje a nan mwa avril 2010 la, ONG vyo te distribye ed
yo yon “fanmi” alafwa. Menmsi ONG yo, yomenm, pa te P>

5. Le nou retire kan Karade, ki se yon re-lokalizasyon, chif la monte plis
pase 85%.

6. Nou poze tou kesyon sou kote moun yo te fét — epi anpil ladan yo soti
nan menm pwovens lan. Ekzanp anpil moun ki te rete nan “Site Okay”
te fet nan Sid.

distribye manje a fizikman, se yo ki oryante éd la. Pou peyi yo
rele peyi “oksidantal” yo, apre revolisyon endistriyél la te gen
yon ideyoloji ki di yon fanmi, se manman, papa, epi pitit. Pa ta
dwe gen grann oswa kouzin ladan. Men, an Ayiti, ansanm avek
yon bann lot peyi ki te kreye nan sistém plantasyon esklavaj
la, epitou, kek lot peyi ki te gen yon eritaj kiltirel byen chita
avan sistém kapitalis la, yon fanmi - nou kapab sévi ak konsep
“fwaye” a oswa lakou a - pi fleksib nan kantite moun li dwe
genyen [16]. Fleskibilite sa a te yon baz solidarite nan peyi a
epi se yonn nan dives estrateji pou lavi miyo. Men, éd imanite
a toujou gen yon kilti ki mache ak li, menmsi li kache deye yon
politik swadizan “inivésel.” Kidonk, ed la te privilejye estrikti
lafanmi dapre sistém “oksidantal” la. Epitou, pép la limenm te
etidye sistém ki te la devan li an pou li we kijan li kapab bene-
fisye ladan. Politik Programme Alimentaire Mondialla (PAM) te
privilejye manman (pita gouvénman ayisyen an pral kopye sou
li avék pwoje “Ti Manman Cheri”) pou resevwa manje (Foto 2).
Kidonk, yon jen fanm ki gen 20, oubyen 21 lane ap vin yon
nouvo chef fanmi premye fwa nan lavi pali, epili ap jwenn yon
tant pou kont li.

Lé nou gade distribisyon manje a, se te menm kantite diri, lwil,
pwa, ble, farin pou chak fanmi, kit “fanmi” a te gen 3 moun, kit
li gen 8 moun. Nan sitiyasyon sa a, yon fanmi entelijan ap divize
kantite moun li genyen an epi voye ti jén fanm yo al viv tankou
yon nouvo fanmi. Konsa, li ap jwenn 2 sak manje. Tandiske, ed
ki te rantre nan peyi a te kapab oryante yon lot jan, kote se pa
kantite moun ki konte. Men, sa ta va egzije yon lot apwoch, kote
popilasyon an ta gen mwayen pou li patisipe nan tout desizyon
yo ap pran pou li yo.

2.5 Estrikti komite yo

Te gen lot pwobleém nan distribisyon manje a. ONG ki te bay
éd la mete sou pye yon estrikti ki dapre yo, pi bon, pi fasil, pi
demokratik epi pi jis. Olye pou ONG yo chita avék popilasyon
a pou brase lide sou vré bezwen popilasyon an, sou priyorite li,

Foto 2 Valerie Kaussen, mas 2010. Yon liy pou fanm ki ap tann manje,
Karavel.

sou ki kalite ed pou yo ta bay, sou ki fom éd la ka rive, nan ki
fason pou yo ta bay éd la, epi kiyes ki kapab kowodone travay
la - sa ta pe egzije yon gwo rankont ak kominote a -, ONG yo
mete sa yo rele “komite” sou plas. Olye ONG yo ta mete sou
pye yon sistém patisipasyon dirék, ONG yo te mete yon sistéem
entemedye pou kanalize epi jere éd. Olye pou tout popilasyon an
pran yon desizyon kolektif, se 3-4 grenn moun ki kapab deside
pou tout popilasyon ki nan kan an. Popilasyon kan an konn
genyen plizyé milye moun. Nan pawol ki soti nan bouch moun
yo, nou gentan we ki pésepsyon yo genyen sou fenomen nan:
yo rele komite yo “chef seksyon,” “gwo ponyét,” “gran neg,” epi
menm “makout.” (Foto 3)

Tankou nou deja di li, poko genyen yon bonjan analiz kalitativ
- sitou lengwistik -, men nou kapab site egzanp nan rechech
ki te deja fet. Nan premye rechéch 2010 la, nan yon echantiyon
108 kan, nou te fé yon entévyou ak komite yo. Dapre sa yomenm
yo di, se te selman 18% komite kan an ki te eli. Gen 59% ki di
se yomenm ki te mete pwop tét yo kom komite.

Nan etap rechéch etnografik la, nou te fé sa ki rele “fokis gwoup”
kan yo pou nou pi byen konprann kreyasyon komite yo ak pwo-
blém yo jwenn sou wout yo. Nan yon entevyou avek 2 komite
kan, yo te admeét kareman se te ONG yo ki te kreye yo (nan 2 1ot
ka, yo di ONG yo te kreye yon lot komite). Se avek ki krite ONG
yo chwazi kiyes ki vin komite a? Pa vréman gen yon repons.
Nan youn nan kan yo, Plas Lapé nan Delma 2, se te Armé du
Salut ki te kreye komite a; li seleksyone fidel legliz la, menmsi
moun sa yo pa te rete nan kan an. Nan ka sa a, te gen yon oga-
nizasyon de baz ki te gen 2,000 manm, ki te kreye nan ane 1990.
Anpil manm gwoupman sa a te rete anndan kan an alepok.
Oganizasyon sa a te kapab pi byen plase pou aji kom komite
kan an. Nan yon lot ka, HANCHO I, se te Kwawouj ki te vini
nan dat 13 Janvye epi li te di tout popilasyon an li pral pran kan
sa a an chaj, men fok ta gen yon komite. Epitou, Kwawouj te
mande pou gen yon fanm alateét komite sa a. Li di li ap tounen
demen. Vle pa vle, komite a kreye. Sel grenn fanm ki ladan an,

]

Foto 3  MarkSchuller, Jiye 2010. Yon grafiti kont komite, ki nan komin Kafou.

se limenm ki te vin “prezidan” kan an. Men, nan chak rankont
mwen te genyen avek yo, te gen yon lot lide defakto. Prezidan
an pa te okouran yon paket koze.

2.6 Nivo enplikasyon popilasyon an

Tankou nou deja di li, anpil sa yo rele “komite”, komite yo se
ONG yo ki kreye yo pou kanalize &d la. Men, kreyasyon vetikal
sa a pa neseséman di popilasyon an pa rekonet oubyen aksepte
prezans komite yo. Kijan popilasyon we komite yo ? Eske yo
okouran estrikti yo, desizyon yo pran, estrateji yo mete sou
pye, elatriye? Nan premye rechéch nou yo, nou rive konnen
yon tyé moun ki viv nan kan yo okouran: genyen sélman
32,4% moun ki konnen non komite a, epi 31,5% konn ki plan
yo genyen. Yon [0t 32,3% moun okouran sa ki pral pase nan kan
an alavni. Nou pa te gen chif sifizan pou kwaze endikate sa yo
avek varyab endepandan, tankou prezans fanm nan komite yo
oubyen ONG mannadjé, men, nou we sa ta ka enteresan. Kom
egzanp, komite ki gen plis fanm yo gen chif pi wo sou endikate
patisipasyon/ nivo enplikasyon popilasyon an. Men, sa ki te plis
enteresan, prezans ONG mannadje te asire pi plis sevis tankou
dlo oubyen klinik, l¢ konsa, komite nan kan yo enplike popi-
lasyon an mwens. Sa ta ka sanble, si komite yo santi yo gen yon
“blan”, yo pa bezwen mete popilasyon an okouran: si komite a
pi pre ONG yo, li pa bezwen yon patisipasyon reyel pami moun
ki nan popilasyon kan an.

Se yonn nan ipoteéz nou te eseye verifye nan etap rechéch etno-
grafik la nan ane 2011. Pi Iwen, nou pral we koleg yo ap reflechi
sou estrikti komite kan yo. Done ki nan entévyou (n=791)
montre eksperyans varye nan 8 kan. Nan Plas Lape, kom
egzanp, se selman 2 moun ki te kapab site non komite a. Epi,
le nou mande popilasyon an pou site non lide komite a, nou te
jwenn 11 repons. Se selman 1 moun (sonje, se te 100 moun ki te
reponn kesyone a) ki te konnen kilé komite a fé reyinyon. Nan
lot kan, tankou Kolonbi, 66% moun te kapab di kilée komite a
rankontre epi 86% moun nan CAJIT te di yo te kapab patisipe
nan aktivite komite a. Nou ap toujou fe analiz, men nou kapab
toujou poze tét nou kesyon sou sa ki esplike diferans lan. Eske
nou kab di se paske komite nan Plas Lape a gen yon ONG deye
li? Se vre, Plas Lape se yon gwo kan, men, lot gwo kan kou-
Karade - se kan ki gen plis moun ki konnen non komite a.

Nan tout sa, nou ap mande tét nou, si kreyasyon komite yo pa
ogmante lespri “asistana” a, sa ki paret pi kreyol se “chita ret
tann.” Apre katastwof la, se lespri tet ansanm ki te sove Ayiti.
We pa we, pou ti moman sa a, divizyon ki te genyen, swa sou
plan politik, swa sou plan ekonomik, te sispann. Se te yonn ede
lot, pataje sa ki te genyen an ak sila yo ki pa te gen anyen ditou.
Mwen te we sa nan katye mwen, epi gen yon bann lot moun ki
site menm solidarite a.

Se nan lespri sa a, anpil komite kan te kreye, pou tout moun ka
mete tét yo ansanm. Mwen te rankontre ak yon paket kan ki
demontre yon volonte: nan CAJIT, yo te enstale yon klinik ak
senk kob. Nan nwit yo mande kotizasyon nan popilasyon pou
peye manje pou gason ki ap mache nan kan an pou bay sekirite

kom benevol. Mwen we yon kan nan Leyogann ki gen yon
komite fanm alatet li, kote yo te mete yon sinema, yon pyésteyat,
epi yon aktivite komés pou bay moun yo yon ti resous. Menm
nan Channmas, te gen yon kan (Mozole) kote, ki te gen mwatye
fanm nan komite a, ki pa te anrejistre, te gen yon sél ka vyol
pou premye sis mwa a. Nan Leyogann se te pou yon ane. Sa
montre yon volonte pou ede popilasyon an epi yon vre aksyon
patisipasyon.

Men, sa pa te pran twop tan pou éd ONG yo gate lespri sa a nan
fason yo te distribye éd la. Kounye a, anpil komite di menm
pawolla: yo la pou jwenn éd nan men ONG. Le ekip mwen an te
mande yo kisa yo fé avek pwop mwayen pa yo, majorite komite
yo di: “anyen.” Kék jwe domino ak kat. “Se tann nou ap tann.”
Ki vle di, se yon eta depandans totalkapital prezans ONG yo
enplante. Dapre pawol ki soti nan bouch manm komite kan yo,
menm nan ete 2010, 90% moun nan yo pa te f¢ anyen, paske yo
ap tann ONG pou ba yo plis ed.

Pou fé yon komite ki te sipoze komanse nan poze bon jan aksyon
tounen yon zonbi avek yon kwi, se deja yon gwo transfomasyon
sosyal. Sa vle di, nenpot sa ONG yo bay, mesi bondye. Menmsi
popilasyon an bezwen latrin, dlo, kach-fo-wok (an angle, “cash
for work”), etsetera, komite a vin kontan pou aksepte yon bal
pepe. Nan entevyou 2011 (n=791), twa premye bezwen yon popi-
lasyon se kay (328), dlo (221), ak travay (148), tandiske ed ki
vini an se twous ijenik (496), dlo (272), ak twalét (200). Le nou
mande popilasyon an poukisa ONG yo bay ed sila a, mwens pase
1% rive reponn kesyon an. Sa vle di, yo pa okouran.

2.7 Kliyantelis

Yon pwoblem ki pareét apati kreyasyon sistém komite sa a, se sa
ki rele “kliyantelis la.” Se yon fason pou repwodwi inegalite ant
gwo peyi ak ti peyi tankou Ayiti. ONG ak Leta, epi gran manjé
ak mas pep la. Depi yon ONG kolabore ak kék grenn moun (pifo
se gason; mwen poko gen chif) pou monopolize tout relasyon
ki fet an deyo kan an, grenn neég sa a ap vin gen anpil pouvwa.

Reés popilasyon an pa enplike, pa patisipe, epi li pa gen lavwa
ochapit. Vre bezwen yo, priyorite yo, pa pe janm rezoud, paske
ONG yo pa tande yo. Mwens pase yon tye, 32 %, popilasyon
an pa konnen plan komite yo. Pifo ladan yo pa menm konnen
kijan komite a rele. Majorite nan yo santi yo pa ka patisipe nan
diskisyon an, epi yo pa konnen anyen nan zafé ¢éd ONG.

Pwoblém lan vin pi red lé gen yon distribisyon ki ap fét. Nan
mwa avril, Preval deside kanpe distribisyon manje jeneral. Men,
avan sa, se te yon distribisyon ki te fét avek kat. Gwo ONG yo te
mete anpil kat, swa kek san oubyen kék mil, nan men komite a.
Se “moun pa” ki te jwenn yon kat pou manje a. Oubyen, se “gwo
ponyet.” Anpil moun nan kan yo te plenyen pou zafe kat la.

Poukisa ONG yo te sevi ak kat ? Pou koumanse, se te pi fasil, pi
rapid pou yo: tou senpman yo te bay kat epi jou apre a, yo ale avek
yon kamyon manje byen Iwen. Lé yon moun mande yon ONG
poukisa yo fe sa a, ONG a ap esplike sa te fét avek patisipasyon
popilasyon an. Depi gen komite, pa bezwen genyen yon

rasanbleman. Yo pa menm bezwen reflechi sou yon sistem ki
plis egalego. Se pale ak komite a epi sa fini la.

Likle, komite yo vin tounen yon nouvo gwo chef pou kontwole
popilasyon an, pou anpeche yo rele anmwe, pou evite yon
demokrasi, patisipasyon, brase lide, tét ansanm ki soti nan baz
la. Gen kek moun ki pa nan komite yo ki di, “ONG yo ap prefere
komite ki tet bese.” Lot yo di, “ONG yo bezwen fé popilasyon
tann. Yo vle nou bebe.”

2.8 Sistem ONG a

We pa we, estrikti ONG vin pi pwisan nan peyi a. Sauveur
Pierre Etienne te rele ogmantasyon ONG yon “envazyon” [17].
Dapre Bill Clinton gen 10,000 ONG ki ap travay nan peyi a. Si
sa a vre (nou poko janm we kalkil), Ayiti se youn nan peyi ki
gen plis ONG pa tét moun nan planét la (Lend gen plis pase
3,3 milyon ONG, preske youn sou 300 moun).

Gen kek pwogre ki te fét kont SIDA epi pou alfabetizasyon, men
preske tout rés endikate devlopman imen vin degrade depi ONG
vin pi pwisan. Se vre, gen kék ladan ki pote yon soulajman pou
moun ki ap viv nan move kondisyon. Men alabaz, ONG yo fé
pati de zouti neyoliberal “kominote enténasyonal” la [18]. Pifo
ONG entenasyonal jwenn finansman nan Leta etranje, yon filye
politik eksten gwo peyi No yo [19]. Epitou ONG yo afebli Leta
nan fason dire¢k ak endirek. Sitou avek sa ki te rele Pwogram
Ajistiman Estriktirel (PAS an franse), ensititisyon enténasyonal
te redwi kapasite Leta, ki te kreye yon vid ONG vin ranple. Epi
ONG yo peye estaf yo anpil pi plis pase Leta, kidonk majorite
kad / teknisyen ki te byen fome, ki te konn travay pou Leta rale
ko yo ladann.

Nan travay yo, globalman (avek kek eskepsyon), ONG yo
pa respekte otorite Leta ayisyen. Dapre yonn nan responsab
UCAONG (estrikti nan Leta pou kowodone travay ONG) se te
selman 10-20 pousan ONG ki menm bay rapo anyel pou gou-
venman. Apre yon gwo jefo apre 12 janvye, UCAONG te reyisi
mande ONG entenasyonal bay rapo. Jounen jodi a yon mwatye
bay rapo anyel. Anpil ONG fé sa yo vle, menmsi yon lot ONG
ap fé menm bagay nan menm kote, menmsi entévansyon yo pa
touche vre bezwen kominote a. Gen anpil kote ki pa benefisye
sévis ONG. Men, eksperyans DINEPA, se yon lot ka, kote Leta
bay lod epi ONG travay nan liy ki trase pa Leta. Epitou depi ete
2012, UCAONG ap mete yon estrikti nan chak depatman, avek
yon komite ONG ak otorite lokal yo, pou kowodone travay la.
Estrikti sa a two nef pou verifye enpak li. Men, vizyon ki deye
li epi estrikti a limenm, deja pote yon chanjman.

2.9 Enpak ONG yo

An jeneral, gen yon “ONG-izasyon” sosyete a: alepok Ayisyen/
Ayisyen te gen yon konpotman tet ansanm / konbit. Menm
nan Potoprens, moun te konn weé gwoupman katye mete tet
yo ansanm pou rezoud ti pwoblém popilasyon an ap sibi [20].
Gade kounye a: si moun pa touche pou pote yon mayo jon nan
kad «kach-fo-wok», yo pa pe pwopte katye yo rete a [21]. Menm
nan sekté pwogresis yo, kék komanté montre kijan mouvman

popile a, ki te pouse depi 1986, vin biwokratize, yerachize, epi
pedi militans yo apre yo chwazi repwodui model ONG yo [22].
Fenomen sa a pa izole an Ayiti: Lenin, Weber, ak Michels te
poze pwoblematik sa a depi lontan [23].

Pou nou verifye enpak éd ONG a, nou kapab we chanjman apre
yo soti nan yon kan. Nan kan Lameri Dikini apre éd ONG a dis-
parét, komite a dekouraje epili sispann pwopte kan an. Nan yon
lot kan — CAJIT - yon ONG kreye yon nouvo komite ki fé kon-
petisyon ak sila yo a ki te bay sévis li vontéman. Nouvo komite
a pa pran anpil tan pou montre koripsyon li. Sou chanjman nan
fanmi, mwen te dirije yon denye ankét nan mwa jiyé 2012 nan
4 katye popile. Nan 4 katye sa yo, 71% moun yo te rete nan yon
kan. Yonn nan chif ki frape mwen pi plis se 47% moun ki di yo
pa rete ak menm fanmi an. Sa montre chanjman sa yo kapab
pémanan.

3. KONKLIZYON

Yon gwo deba toujou kontinye sou enpak ed ONG yo ki te vini
apre 12 janvye a. Se kle, manje, dlo, tant, ak kit yo te ede anpil
moun viv [24]. Epitou, sistém imanite a te rale plizye milye
moun avek yon ti djob. Kek ladan yo te resevwa fomasyon sou
pwoteksyon sivil, avan epi apre yon katastwof. Men, antanke
yon antwopolog, se travay mwen pou poze kesyon sou enpak
yon aksyon sou yon peryod tan byen long. Se poutet sa mwen
te konsantre sou sa mwen rele “enfrastrikti sivik la.”

Nan tout chanjman nou te we yo, genyen kék grenn moun ente-
lijan ki jwenn yon benefis. Pou yon chanjman ase rapid nan
estrikti enstitisyon ki ase santral nan yon sosyete, tankou yon
fanmi, nou poko ka we akleé kote nou prale. Ka gen kék grenn
jén ki jwi nan nouvo libete chanjman sa yo ap pote. Men, nou
deja manke kay pou plis pase 350,000 moun ki toujou ap viv
anba tant 3-an apre 12 janvye. Toutotan nou gen plis fanmi
akoz divizyon sa a, sa pral ogmante bezwen pi plis toujou. Men,
preyokipasyon mwen baze sou enpak sa kab genyen sou prensip
solidarite a. Eske apre divizyon sa a, kreyasyon nouvo elit nan
swadizan komite yo, epi relasyon kliyantelis sa a — ki se kek nan
rekolt dirék politik éd imanite apre 12 janvye a — peyi a ap kapab
vin solide 1é va genyen yon lot katastwof?

3.1 Pwopozisyon pou rechéch

Tout chanjman otou éd imanité enténasyonal la mete an konteks
fason yon sosyete evolye. Gen anpil kesyon ki poze epi ki merite
yon analiz pwofon: éske estrikti solidarite ayisyen - ki genyen
rasin li nan lafanmi “lakou” - pral retounen apre ajans imanite
yo kite peyi a ? Eske deplasman kiltirél sa a pral p¢manan osnon
eéske lojik sosyo-kiltirel ayisyen an pral retounen, epi avek ki
modifikasyon?

3.2 Pwopozisyon pou amenajman teretoriyel

Eksperyans ed imanite nan kan yo montre akle nesesite
enfrastrikti sosyal depi nan baz yo. Pou soti nan yon kan,
retounen nan yon bidonvil ki toujou pa gen sévis sosyal
fondamantal tankou dlo ak latrin - pou nou nonmen sa yo

selman pami lot bezwen tankou ledikasyon ak lasante — pral
kontinye dgmante prekarite popilasyon malere a. Fok tout ed
enténasyonal toujou kontinye kore estrikti ak enfrastrikti piblik
ak sevis fondamantal. Pou nou fini, fok gen yon rekonstriksyon
ki fet pou nonsélman rekonstwi kay ki deja andomaje yo, men
tou, fok yo konstwi nan lojik sosyo-Kkiltirél ayisyen, ki kore tan-
dans kolektif la, kom ekzanp, nou kab nonmen: espas piblik ak
estrikti lakou.

3.3 Pwopozisyon pou bon pratik gouvenans

Pou tout sa vin posib, fok ajans enténasyonal yo travay nan
plen kowodinasyon aveék yon Leta responsab, ki bay yon kad
reyel. Fok tout ed ki vini yo ranfose kapasite nasyonal la, ni
nan gouvéman ni nan oganizasyon. Popilasyon benefisye yo
dwe genyen yon bon jan patisipasyon nan tout pwosesis la; soti
nan diskisyon rive nan evalyasyon, nan rekonstriksyon epi nan
ed. Pou sa, dwe genyen yon lot politik enténasyonal ki konstwi
sou baz solidarite, ki koupe fache ak sistém peze souse a, batay
jewopolitik la, ansanm ak enteré entenasyonal gwo peyi yo. Se
sitou yon lot Leta nan peyi No yo ki dwe konstwi kote pep ki ap
viv nan peyi sa a yo gen yon bon jan patisipasyon nan sa ki ap
fét sou non yo. Konsep enfrastrikti sivik la kapab fe nou we akle
nesesite pou konstwi relasyon direk ant pep nan peyi No yo ak
pep nan peyi Sid yo, san entemedye ki ajoute pwop enteré pa
yo nan relasyon an.

